Carnival des Animaux 

le Camille Saint-Saëns

An Eilifint

Torthaí Foghlama

1.11 – struchtúr píosa ceoil a léiriú go fisiciúil nó le híomhánna.

1.14 – comparáid a dhéanamh idir píosaí ceoil le cumadóirí éagsúla ó thíortha éagsúla, ach iad a bheith comhchosúil de réir ré agus stíle.

2.9 – an bealach a ndéantar fuaim in uirlisí a shainaithint, a láidreachtaí agus a laige i gceolchasadh a léiriú.

3.3 – staidéar a dhéanamh ar stíl ceol stairiúil faoi leith; anailís a dhéanamh ar na teicnící atá coitianta sa stíl.

Ceol sa Ré Rómánsach

Bhíodh mothúcháin an-tábhachtach sa cheol, bhíodh saoirse ag na cumadóirí a gcuid mothúchán a léiriú, gan srian ó phátrúin mar a bhíodh i gceist sa Ré Chlasaiceach. Tháinig fás agus forbairt ar an gceolfhoireann agus bhíodh fuaim níos mó agus níos láidre ag an gceol dá bharr; ní bhíodh an tséis ag na téaduirlisí i gcónaí, sheinneadh uirlisí éagsúla an tséis tríd an saothar ar fad. Bhíodh foirmeacha ceoil níos faide i gceist, go minic le meascán de ghuthanna agus ceolfhoireann. Is minic a d’úsáideadh cumadóirí an ceol chun scéal a léiriú nó mar thionlacan le scannán nó ceoldráma. D’úsáideadh na cumadóirí díchordaí go minic chun mothúchán a léiriú nó chun aird na n-éisteoirí a tharraingt. Is minic a bhíodh codarsnacht mhór le sonrú sa dinimic le hathruithe tobann ó láidir go ciúin. 

Ceol Tuairisciúil 

Ceol Tuairisciúil:  Ceol a léiríonn pictiúr nó a insíonn scéal gan focail a úsáid.  Bunaítear an ceol go minic ar dhán, ar scéal, ar atmaisféar nó ar phictiúr.

Sa naoú céad déag (1800 – 1899) bhí ceol léiritheach nó ceol tuairisciúil an-choitianta agus fuair cumadóirí inspioráid ó litríocht agus ó fhéidearthachtaí na ceolfhoirne móire a bhí coitianta ag an am.  Uaireanta, is cuid de shiansa é an ceol tuairisciúil nó an siansa ar fad, nó is dán siansach é, nó gluaiseacht as sraith nó réamhcheol.

An Eilifint as Carnival des Animaux
Cúlra:  Scríobh Saint-Saëns an saothar seo mar bhronntanas gan choinne ag cóisir lá breithe.  Sa cheol léiríonn sé ainmhithe, éin agus éisc éagsúla ar bhealach an-éifeachtach ar fad.  Sa ghluaiseacht léiríonn sé méid na heilifinte agus é ag damhsa!
Uirlisí:  Sa ghluaiseacht seo – An Eilifint – úsáideann an cumadóir an t-olldord leis an eilifint a léiriú.  Tá sé an-éifeachtach mar is uirlis mhór í agus tá fuaim throm, dhomhain aici, rud a léiríonn an eilifint mhór.
Gléas/Tonúlacht:  Eb mór.
Rithim:  Tá an ceol i 3/8 – trí chamán i ngach barra.  Tá an luas measartha mall, agus léiríonn sé seo an eilifint ag bogadh go mall, trom.  Allegretto Pomposo – éadrom, bríomhar, agus ardnósach – an luas treoir atá tugtha.
Séis:  Tá an tséis seinnte an-íseal, rud a léiríonn méid na heilifinte.  Tá go leor nótaí athsheinnte ann.  Sa dara cuid (B) seinntear ceol le beirt chumadóirí eile – Berlioz agus Mendelssohn.  Ceol damhsa do shióga atá i gceist leis an dá shliocht ceoil.  Tá sé seo greannmhar mar léiríonn sé pictiúr greannmhar den eilifint ag damhsa cosúil le sióg bheag éadrom!
Foirm:  A B A1
Tosaítear le hintreoir 4 bharra ar an bpianó.  Tagann an t-olldord isteach ansin leis an bpríomh-théama.  Seinntear cordaí mar thionlacan ar an bpianó.

B:  Tagann ceol damhsa na sióg isteach agus seinntear an t-olldord níos ciúine agus níos míne – legato.

A1:  Tagann an príomh-théama ar ais.  Seinneann an pianó airpéitsí an t-am seo.

Mothú:  Greannmhar, éadrom
Uigeacht:  Homafónach an bealach ar fad tríd leis an olldord ag seinm na séise agus an pianó ag tabhairt tionlacain.
Cumadóir:  Rugadh Camille Saint-Saëns sa Fhrainc sa bhliain 1835.  Scríobh sé an-chuid ceoil i rith a shaoil.  Chum sé siansa don orgán agus úsáidtear sliocht as an gceol as sa scannán Babe.  Fuair sé bás sa bhliain 1921.
Obair duitse

1. Ainmnigh an dá uirlis a sheinneann sa phíosa ceoil seo. Déan taighde ar an téaduirlis a sheinntear agus déan cur síos ar an mbealach a ndéantar fuaim ar an uirlis sin, agus ar na téaduirlisí coitianta eile.

2. Agus úsáid á baint agat as íomhánna, léirigh struchtúr an phíosa ceoil seo. Úsáid íomhánna a léiríonn tréithe na heilifinte atá á léiriú sa cheol, más féidir leat.

3. Déan liosta de na tréithe a bhaineann le ceol sa Ré Rómánsach agus cuir tic leo siúd atá le sonrú sa phíosa ceoil seo. 

4. Déan comparáid idir an píosa ceoil seo, agus píosa ceoil le cumadóir eile a mhair sa Ré Rómánsach. Cuir do chuid torthaí sa tábla thíos.

5. Déan taighde ar Camille Saint-Saëns. Scríobh cúig phointe eolais faoi. 

